
Ўзбекистон Республикаси номидан

2025 йил ноябрь ойининг 6 куни жиноят ишлари бўйича Олтинкўл туман суди, ўз биносида, очиқ суд мажлисида, раислик қилувчи туман судининг раиси И.Сатвалдиев, судья ёрдамчиси И.Турдиалиевнинг котиблигида, тарафлардан давлат айбловчиси Олтинкўл туман прокурори ёрдамчиси И.Мўйдинов, судланувчи А.Хошимов ва унинг ҳимоячиси И.Йўлчибоев, жабрланувчи С.Жўраев ва фуқаровий даъвогар Р.Мисированинг қатнашувида, А.Хошимовга оид 1-1711-2501/182-сонли жиноят ишини кўриб чиқди.
Иш ҳужжатларига кўра:
Хошимов Абдусамад Рафиқжон ўғли
2002 йил 16 августда Олтинкўл туманида туғилган, ўзбек, Ўзбекистон фуқароси, маълумоти ўрта-махсус, уйланмаган, мавсумий ишчи, муқаддам судланмаган, Олтинкўл тумани, Оқтепа МФЙ, Олтин соҳил кўчаси, 12-уйда яшайди, иш бўйича “муносиб хулқ-атворда бўлиш ҳақидаги тилхат” эҳтиёт чораси қўлланилган, айблов далолатномаси нусхасини 2025 йил 5 сентябрь куни олган,
Ўзбекистон Республикаси ЖК 266-моддасининг 1-қисмида назарда тутилган жиноятни содир этганликда айбланган.
Суд, судланувчи, жабрланувчи ва фуқаровий даъвогарнинг кўрсатувларини эшитиб, тарафларнинг фикрларини тинглаб, жиноят иши хужжатларини ўрганиб чиқиб ва ишда мавжуд бўлган далилларга ҳуқуқий баҳо бериб, қуйидагиларни,

а н и қ л а д и

Судланувчи А.Хошимов 2025 йил 5 июль куни соат 12:30 лар чамасида бошқарувидаги “Кобалт” русумли 60Q291PA давлат рақам белгили автомашинасини тегишли ҳужжатларсиз бошқариб, Олтинкўл тумани “Уйшин” МФЙ ҳудудидан ўтган “Андижон-Наманган” транспорт қатнов йўлининг “Наманган” йўналиши бўйлаб ҳаракатланиб келиб, амалдаги “Йўл ҳаракати қоидалари”нинг 7-банди 4-хатбошисидаги, транспорт воситасининг эгаси бўлмаган ҳолларда эса умумий эгалик ҳуқуқини ёки тасарруф этиш ҳуқуқини берувчи, эгалик қилишга ва фойдаланишга берилганлигини тасдиқловчи ҳужжатни, транспорт воситаси эгасининг фуқаролик жавобгарлигини мажбурий суғурта қилиш бўйича ҳайдовчилар сони чекланган ҳолда фойдаланиш шарти билан расмийлаштирилган суғурта полисида кўрсатилган транспорт воситаси эгасининг яқин қариндошлари (ота-она, эр (хотин), болалар, ака-укалар, опа-сингиллар), шунингдек, ҳайдовчилар сони чекланмаган ҳолда фойдаланиш шарти билан расмийлаштирилган суғурта полиси мавжуд бўлганда транспорт воситаси эгасининг яқин қариндошлари (ота-она, эр (хотин), болалар, ака-укалар, опа-сингиллар) бундан мустаснолиги ҳақидаги талабини, 73-бандидаги ҳайдовчи ўзидан олдинда ҳаракатланаётган транспорт воситаси кескин тормоз берганда, тўқнашиб кетмаслик кафолатини берадиган даражадаги оралиқ масофани, шунингдек, йўл ҳаракати хавфсизлигини таъминлайдиган ёнлама оралиқ масофани сақлаши кераклиги ҳақидаги талабини, 77-бандининг 
3-хатбошисидаги, ҳайдовчи транспорт воситасини бошқариш пайтида аниқлай олиши мумкин бўлган хавф юзага келса, у транспорт воситасининг тезлигини тўлиқ тўхташни таъминлайдиган даражада камайтириши ёки тўсиқни бошқа ҳаракат иштирокчилари учун хавф туғдирмаган ҳолда айланиб ўтиш чораларини кўриши кераклиги ҳақидаги талабини, 82-бандининг 
1-хатбошисидаги, ўзи ўтмоқчи бўлган ҳаракатланиш бўлаги қувиб ўтиш учун етарлича масофада бўш эканлигига, қувиб ўтиш жараёнида ҳаракатланишга хавф туғдирмаслигига ва бошқа ҳаракат иштирокчиларига халақит бермаслиги кераклиги ҳақидаги талабларига амал қилмасдан, транспорт воситасини бошқариш жараёнида эътиборсиз ва бепарволик қилиши оқибатида, мазкур бир йўналишда ҳаракатланиб кетаётган фуқаро Жўраев Сардорбек Мамасаидович бошқарувидаги “Лассети” русумли давлат рақам белгиси 60N664PA бўлган автомашинасининг орқа чап томонига ўзининг бошқарувидаги “Кобалт” русумли 60Q291PA давлат рақам автомашина билан бориб уриб, йўл транспорт ҳодисасини содир этиб, натижада хайдовчи С.Жўраевга иш бўйича ўтказилган суд-тиббий экспертизасининг 
17.07.2025 йил кунги 5435-сонли хулосасига кўра “Оғир” тан жароҳати етказилишига, унга тегишли бўлган “Лассети” русумли 60N664PA давлат рақам белгили автомашинасига иш бўйича ўтказилган судга оид баҳолаш экспертизасининг 31.07.2025 йилдаги 1635-сонли хулосасига кўра 
32.191.797 сўм миқдорда моддий зиён етказилишига, фуқаро Р.Мисировага тегишли “Кобалт” русумли давлат рақам белгиси 60Q291PA бўлган автомашинасига иш бўйича ўтказилган судга оид баҳолаш экспертизасининг 31.07.2025 йилдаги 1636-сонли хулосасига кўра 14.971.197 сўм миқдорида моддий зиён етказилишига сабабчи бўлиб, транспорт воситалари ҳаракати ва улардан фойдаланиш қоидаларини бузиш жиноятини содир этган.
Судланувчи А.Хошимов судда айбига тўлиқ иқрорлик билдириб, 2025 йилнинг 5 июль куни ошнасининг никох тўйи муносабати билан бошқарувидаги “Кобалт” русумли давлат рақами белгиси 60Q2921PA бўлган автомашинасида, Олтинкўл тумани Далварзин МФЙ ўрамида жойлашган “Олтин водий” номли тўйхонага борганини, сўнг ўша куни соан тахминан 12.30 ларда Олтинкўл тумани, Оқтепа МФЙга никох тўйи бўлган ошнасининг иши юзасидан бориб келиши керак бўлиб қолганини, сўнг автомашинасига ундан ташқари олди ўриндиғига Р.Абубакиров орқа ўриндиғига эса Бобур исмли махаладоши ўтирганини, у ўша куни шошилаётганлиги сабабли автомашинани давлат рақамини ечиб олганини, сўнг бошқарувидаги автомашинани бошқариб Олтинкўл тумани, “Уйшин” МФЙ ўрамидан ўтган “Андижон-Наманган” транспорт қатнов йўлининг “Наманган” йўналиши бўйлаб бошқариб кетаётган бўлганини, шу вақтда мазкур автомашинани соатига 100 км тезлик ва ундан юқори тезликда бошқариб кетаётган бўлганини, шу пайт у билан бир йўналишдаги олдида унга нотаниш бўлган кейинчалик билгани С.Жўраевнинг бошқарувида бўлган “Лассети” русумли давлат рақам белгиси 60N664PA бўлган автомашинасида харакатланиб кетаётган бўлганини, у шошилётганлиги сабабли, ушбу автомашинага йўл бериши учун чироқ билар йўл беришини сўраганини, бироқ у кўрмаганини, бироздан сўнг у автомашинасини чап томонга олиб ўтганини сўнг у хам автомашинасини чап томонга олиб ўтганлиги учун унга жуда яқин келиб қолганини ва автомашинани орқа қисмга бориб урилганини, натижада бошқарувни ёқотиб йўлни четига тушиб кетганини, сўнг унга биринчи тез тиббий ёрдам кўрсатиш мақсадида шифохонага олиб борганини унинг автомашинасида бўлган йўловчилар тан жароҳати олишмаганини, хозирда жабрланувчига еткизилган зарарларни келгусида қоплашга ваъда беришини, фуқаровий даъвогарни унга нисбатан даъвоси йўқлигини инобатга олиб ўзига нисбатан енгиллик берилишини сўраб кўрсатув берди.
Жабрланувчи С.Жўраев судда, 2025 йил 5 июль куни соат 12:30 ларда ўзига тегишли бўлган бошқарувидаги “Лассети” русумли давлат рақам белгиси 60N664PA бўлган автомашинасини Олтинкўл тумани, “Уйшин” МФЙ ўрамидан ўтган “Андижон-Наманган” таранспорт қатнов йўлининг “Наманган” йўналиши бўйлаб тахминан 60 км соат тезликда бошқариб кетаётган бўлганини, шу вақт орқасида кейинчалик маълум бўлишича А.Хошимов ўзининг бошқарувида бўлган “Кобалт” русумли давлат рақам белгиси 60Q291PA бўлган автомашинасини жуда катта тезликда ҳаракатланиб келаётганини ва автомашиналарни қувиб ўтмоқчи бўлганлигини, орқани кўрсатувчи ён ойнадан кўрганини, шу пайт ундан йўл беришлигини сўраганини, шу пайт у унга йўл беришлик учун аввало ёнидаги бўлакка яхшилаб қараганини, шунда ушбу бўлак бўш эканлигига амин бўлиб, автомашинани ўнг томонга ушбу биринчи бўлак томонга олиш билан, бироқ А.Хошимов ўзининг бошқарувидаги “Кобалт” русумли  давлат рақам белгиси 60Q291PA бўлган автомашинасида орқа чап ён қисмига келиб урилганини, хайдовчи унга нисбатан оралиқ, қувиб ўтиш ва ҳаракат тезлигига амал қилмагани орқасидан ўзи бошқарувни йўқотиб, йўл четига яъни далалик томонга бориб ағдарилганини, сўнгра ушбу ходисага гувох бўлганлар унга биринчи тез тиббий ёрдам кўрсатишиб, шифохонага олиб кетишганини, мазкур йўл транспорт ходисаси оқибатида ўзи тан жароҳати олиб автомашинасига жиддий зиён етказилганини, бундан ташқари автомашинанинг олд давлат рақами хам йўл транспорт ходисаси оқибатида йўқолганини, ҳозирда судланувчи томонидан унга еткизилган зарарларни қопламаганини, у судланувчидан автомашинасига еткизилган зарарларни ундириб ҳамда соғлигини тиклаши учун ёнидан сарфлаган сарф харажатларни ундириб берилишини сўраб кўрсатув берди.
Фуқаровий даъвогар Р.Мисирова судда, ўзининг номида бўлган “Кобалт” русумли давлат рақам белгиси 60Q291PA бўлган автомашинани 2025 йилда фарзандлари Олтинкўл тумани, Катта-оқтепа МФЙда яшовчи Р.Хошимов ва унинг оила аъзоларига сотишганини, уларнинг номига бошқариш хуқуқини берувчи ишончнома расмилаштириб берилган бўлганини, хусусан 2025 йил 5 июль куни А.Хошимов ушбу “Кобалт” русумли автомашинада авто транспорт ходисасига учраганини эшитганини, хозирда унинг номида бўлган автомашинага етказилган зарарлар бўйича судланувчи А.Хошимовга даъво қилмаслигини билдириб кўрсатув берди.
Суд, судланувчи А.Хошимовнинг ҳаракатларини квалификацияси масаласини муҳокама қилиб, суд мажлисида аниқланган ҳолатларга кўра, судланувчи А.Хошимов транспорт воситалари ҳаракати, улардан фойдаланиш хавфсизлиги қоидаларини бузиши оқибатида жабрланувчи С.Жўраевга оғир тан жароҳати етказилишига сабабчи бўлганликдан иборат ҳаракатлари билан Ўзбекистон Республикаси ЖК 266-моддасининг 1-қисмида назарда тутилган жиноятни содир этган деб топди. 
Судланувчи А.Хошимовнинг транспорт воситалари ҳаракати, улардан фойдаланиш хавфсизлиги қоидаларини бузиши оқибатида жабрланувчи С.Жўраевга оғир тан жароҳати етказилишига сабабчи бўлганликдан иборат жиноятни содир этганликдаги айби, судда ўзининг айбига иқрорлик билдириб берган кўрсатувлари билан, бундан ташқари, жабрланувчи С.Жўраев ва фуқаровий даъвогар Р.Мисированинг судда берган кўрсатувлари, ҳодиса содир бўлган жойни кўздан кечириш баённомаси ва унга илова чизма ҳамда фотосуратлар, иш бўйича ўтказилган суд-тиббий экспертизаси хулосаси ҳамда суриштирув-тергов даврида тўпланган, судда текширилган бошқа далиллар мажмуи билан тасдиқланди.
Ўзбекистон Республикаси Конституциясининг 20-моддасида, давлат органлари томонидан инсонга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунда назарда тутилган мақсадларга эришиш учун етарли бўлиши кераклиги белгилаб қўйилган.
	Ўзбекистон Республикаси Жиноят Кодексининг 8-моддасида жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги, 54-моддасида суд жазо тайинлашда содир этилган жиноятнинг хусусияти ва ижтимоий хавфлилик даражасини, қилмишнинг сабабини, етказилган зарарнинг хусусияти ва миқдорини, айбдорнинг шахсини ҳамда жазони енгиллаштирувчи ва оғирлаштирувчи ҳолатларини ҳисобга олиши лозимлиги кўрсатилган.	
Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги қарорининг 1-бандида жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципига қатъий амал қилишга қаратилиши, 3-бандида Жиноят кодексининг 8, 54-моддалари мазмунига кўра, жазо адолатли бўлиши, ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги ҳақида тушунтиришлар берилган.
[bookmark: _Hlk180143464]Суд, А.Хошимовга жазо тайинлашда, Ўзбекистон Республикаси Конституцияси, Ўзбекистон Республикасининг Жиноят кодекси, Ўзбекистон Республикаси Олий суди Пленуми қарорлари талабларига риоя қилган ҳолда, судланувчи А.Хошимовнинг айбига икрорлигини, қилмишидан пушаймонлигини, муқаддам судланмаганини жазони енгиллаштирувчи ҳолатлар деб топиб, жиноят Ўзбекистон Республикаси ЖКнинг 56-моддасида назарда тутилган жазони оғирлаштирувчи ҳолатларсиз содир этилган деб топиб, жиноятнинг ижтимоий хавфлилик даражасини, судланувчининг шахсини инобатга олган ҳолда, унга ЖК 266-моддасининг 1-қисми санкцияси доирасида муайян муддатга транспорт воситаларини бошқариш ҳуқуқидан маҳрум қилган ҳолда озодликни чеклаш жазоси тайинлашни, содир этилган жиноятнинг хусусиятидан келиб чиқиб, унинг зиммасига Ўзбекистон Республикаси ЖК 481-моддасининг 3-қисмига асосан А.Хошимов томонидан келгусида бу каби жиноятларни содир этилишини олдини олиш ва хулқ-атворини доимий назорат қилиб боришни таъминлаш мақсадида, унга назорат қилувчи органнинг розилигисиз яшаш жойини ўзгартирмаслик, Андижон вилояти ҳудудидан ташқарига чиқмаслик каби қўшимча тақиқлар (чеклашлар) юклатишни, мазкур жазони ижросини таъминлашни Олтинкўл туман ИИБ пробaция гуруҳи зиммасига юклатишни, Ўзбекистон Республикаси ЖКнинг 481-моддаси 6-қисми талаби, яъни мазкур жазони ўташдан бўйин товлаган, шунингдек суд томонидан ўз зиммасига юклатилган мажбуриятларни бажармаган тақдирда, тайинланган жазо бошқа оғирроқ турдаги жазога алмаштирилиши мумкинлигини тушунтиришни, жазони ўташ муддатини ҳукм ижрога қабул қилинган кундан бошлаб ҳисоблашни, ҳукм қонуний кучга киргач, судланувчи А.Хошимовга нисбатан қўлланилган “муносиб ҳулқ-атворда бўлиш тўғрисидаги тилхат” эҳтиёт чорасини бекор қилишни белгилашни лозим топди. 
Суд, судланувчи А.Хошимов томонидан жиноят оқибатида жабрланувчи С.Жўраевга етказилган моддий зарарни қоплаш мақсадида топширилиб, Андижон вилоти ИИБнинг “Инвест финанс банк” Андижон вилоят филиалидаги депозит ҳисоб рақамида сақланаётган жами 
16.000.000 (ўн олти миллион) сўм пуллар жабрланувчи С.Жўраевга қайтаришини, ҳамда жиноят оқибатида жабрланувчи С.Жўраевга етказилган (тақдим қилинган ҳужжатлар билан тасдиқланган) зарарларни қоплаш учун судланувчи А.Хошимовдан жабрланувчи С.Жўраев фойдасига 
30.196.734 (ўттиз миллион бир юз тўқсон олти минг етти юз ўттиз тўрт) сўм моддий зарар ундириш белгилашни лозим топди.
Суд, фуқаровий даъвогар Р.Мисированинг судланувчи А.Хошимовга нисбатан даъвоси йўқлигини инобатга олишини лозим топди.
Суд, шунингдек, жабрланувчи С.Жўраевга жиноят оқибатида етказилган бошқа моддий зарарлар юзасидан келгусида, даъвони таъминловчи ҳужжатларни илова қилган ҳолда фуқаролик ишлари бўйича судга даъво ариза билан мурожаат қилиш ҳуқуқи борлигини тушунтиришини лозим топди.
Бинобарин, суд ЎзбекистонРеспубликаси ЖПК 454-457, 460-463, 465-468, 471,473-моддаларига асосан

Хошимов Абдусамад Рафиқжон ўғли Ўзбекистон Республикаси 
ЖК 266-моддасининг 1-қисмида назарда тутилган жиноятни содир этганликда айбли деб топилсин.
А.Хошимовга Ўзбекистон Республикаси ЖК 266-моддасининг 
1-қисми билан 1 (бир) йил 6 (олти) ой муддатга транспорт воситаларини бошқариш ҳуқуқидан маҳрум қилиб, яшаш жойи ҳисобланган Олтинкўл тумани, Оқтепа МФЙ, Олтин соҳил кўчаси, 12-уйни у ёки бу сабаб билан иш ва ўқиш вақтидан, шунингдек, иш ва ўқиш жойигача бориши ва уй-жойига қайтиб келиши учун зарур бўлган вақтдан ташқари тарк этиши чекланган ҳолда 2 (икки) йил муддатга озодликни чеклаш жазоси тайинлансин.
А.Хошимовнинг зиммасига Ўзбекистон Республикаси ЖК 
481-моддасининг 3-қисмига асосан:
 назорат қилувчи органнинг розилигисиз яшаш жойини ўзгартирмаслик;
 Андижон вилояти ҳудудидан ташқарига чиқмаслик каби қўшимча тақиқлар (чеклашлар) юклатилсин.
А.Хошимовга Ўзбекистон Республикаси ЖК 481-моддасининг 
6-қисми талаби, яъни мазкур жазони ўташдан бўйин товлаган, шунингдек суд томонидан ўз зиммасига юклатилган мажбуриятларни бажармаган тақдирда, тайинланган жазо бошқа турдаги жазога алмаштирилиши мумкинлиги тушунтирилсин.
Жазони ижро қилиш ва судланганни хулқи устидан назорат олиб бориш Олтинкўл туман ИИБ пробaция гуруҳи зиммасига юклатилсин ва жазони ўташ муддати маҳкум жазони ижро этиш инспекциясида ҳисобга қўйилган кундан бошлаб ҳисоблансин.
А.Хошимовга қўлланилган “муносиб хулқ-атворда бўлиш тўғрисидаги тилхат” эҳтиёт чораси ҳукм қонуний кучга кирган кундан бекор қилинсин.
Судланувчи А.Хошимов томонидан жиноят оқибатида етказилган зарарни қоплаш мақсадида топширилиб, Андижон вилоти ИИБнинг “Инвест финанс банк” Андижон вилоят филиалидаги депозит ҳисоб рақамида сақланаётган жами 16.000.000 (ўн олти миллион) сўм пуллар жабрланувчи С.Жўраевга қайтарилсин.
Судланувчи А.Хошимовдан жабрланувчи С.Жўраев фойдасига 30.196.734 (ўттиз миллион бир юз тўқсон олти минг етти юз ўттиз тўрт) сўм моддий зарар ундирилсин.
Фуқаровий даъвогар Р.Мисированинг судланувчи А.Хошимовга нисбатан даъвоси йўқлигини инобатга олинсин.
Жабрланувчи С.Жўраевга етказилган бошқа моддий зарарлар масаласида даъвони таъминловчи ҳужжатларни илова қилган ҳолда даъво ариза билан фуқаролик ишлари бўйича судга мурожаат қилиш ҳуқуқи борлиги тушунтирилсин.
[bookmark: _GoBack]Ҳукмдан норози тарафлар ҳукм эълон қилинган кундан, судланувчи ва жабрланувчи эса ҳукм нусхасини олган кундан бошлаб, ўн сутка ичида шу суд орқали Андижон вилоят судига апелляция тартибида шикоят ёки протест келтиришга, ҳукм қонуний кучга киргач агар иш апелляция тартибида кўрилмаган бўлса, кассaция тартибида шикоят ёки протест келтиришга хақлидирлар.

Раислик қилувчи:			/имзо/		И.Сатвалдиев
Ҳукм нусхаси аслига тўғри,
Жиноят ишлари бўйича
Олтинкўл туман судининг раиси				И.Сатвалдиев

